
Astelehena, otsailaren 29a
NIRE DENBORA AZTERTZEN: 
URTE BISUSTUAN EGUN BAT GEHIAGO
Egun on guztioi! Gaur otsailari azkena ematen diogu. Aurton egun bat gehiago du. Egutegiak egun bat gehiago eskaintzen digu urtea biribiltzeko. 2016. urteak 366 egun ditu, 365 eduki beharrean. Urte bisustua da. Zein da egun honetan jaiotzen direnen urtebetetzea baldintzatzen duen fenomenoaren arrazoia?  
BIDEOA: ¿Por qué existen los años bisiestos? (2’21) https://www.youtube.com/watch?v=nTBUCsZ3SlE

Arrazoia denboraren neurketan dago. Egunak zenbatzea gauza erraza da. Gaua/eguna zikloa Lurreko puntu orotan (poloetan izan ezik) da hautemangarria. Hilak zenbatzea zailagoa da. Hila, hasieran 29,5 eguneko ilargialdian oinarrituta, ezingo genuke 30 egunean biribildu, 30 eguneko 12 hilabetek (360 egun) ez dutelako urtebete egiten. Zailtasuna: urtebetek ez du egun-kopuru osatua. Lurra 365,2425 egunean biratzen da eguzkiaren inguruan, hau da, ia 365 egun eta laurdenean (365,25). Egun-laurden horri jaramonik egingo ez bagenio, desfasea gertatuko litzateke eta, ondorioz, azkenik, urtarrila udako hila izango litzateke ipar hemisferioan 800 urteren ondoren.

Kristo aurreko 46. urtean, Julio Zesar enperadoreak Greziako Sosigenes Alexandriakoa astronomoari egutegi bat, juliotar egutegia, enkargatu zion, urte errealaren iraupenaren (Lurrak eguzkiaren inguruan orbitatzen ematen duen denboraren) eta egutegiko urtearen iraupenaren arteko aldea zuzentzeko. Geroago, 1582. urtean, Gregorio XIII.a Aita Santuak berriz berritu zuen egutegia… eta egutegi gregorianoa sortu zen, guk gaur egun daukaguna. 

Urtearen iraupena, gutxi gorabehera: 365 egun, 5 ordu, 48 minutu eta 45,16 segundo, hau da, 365,2422 egun. Alde hau egutegiarekin orekatzeko, ebazten da lau urtero egun bat gehiago egongo dela eta gainerako urteek 365 egun izango dituztela. Horretarako, sobera dauden ordu horiek 6 ordutan biribiltzen dira eta, lau urtero, aurreko urteei kendutako ordu horiek gehitzen dira. Grafikoki azaltzeko: 6 + 6 + 6 + 6 = 24 ordu gehiago. Baina honetarako,  biribiltze bat izan dugu abiapuntu, urtean 6 ordu sobratzen direla balioztatzean, egiaz 5 ordu, 48 minutu eta 45,16 segundo direnean. Urte bakoitzari 11 minututik gora gehitzen zaio; 325. urtetik 1582. urtera bitartean izan ziren 1257 urteetan gutxi gorabehera 10 eguneko okerra eragin zuten minutu horiek. Horregatik ezarri zen, beraz, egutegi gregorianoa edo astronomikoa: 365 egun, 5 ordu eta 24 minutu betetzeko. Egutegiak 365 egun hartzen ditu. Gainerako orduek eta minutuek lau urterik behin egun bat gehiago egiten dute, urte bisustua. 

GOGOETARAKO

Urtebetetzea lau urterik behin dutela ospatzeko, beti gazte diren pertsona bisustuek mundu-mailako klub bat eratu zuten Espainian. Gaur egun 2.000 kide ditu. Web-orria ere  badute, argazkiak, abestiak eta ginerakoak igotzeko. Otsailaren 29a noiz etorriko, jarduerak eta festak antolatzen eta koordinatzen dituzte: 00029 loteria-zenbakirako urteko abonamendua, himnoak,… 

Astrologiaren eremuan, urte bisustuak, batzuen ustez, ezaugarri positiboak eta “zorte onekoak” ditu.  30.000 lagunek Espainian eta 5 milioik mundu guztian beren urtebetetze-eguna egutegian agertzen eta desagertzen ikusten dute. Urte bisustuetan zenbait gertaera zoritxarreko ere izan dira: Titanic ontziaren urperatzea, Espainiako Gerra zibilaren hasiera,… Horrek guztiak superstiziosoen irudimena “jantzi” du eta hauek zorte txarreko urtetzat jotzen dituzte urte bisustuak. Erromatarrek urte bisustua urte txartzat zeukaten, eurentzat otsaila hilen eta minaren hila zelako eta, urte bisustuak sufrimenduaren hil hori egun batez luzatzen zuelako. Zientzialariek, ordea, behin eta berriz esaten dute ez dagoela inolako oinarri zientifikorik urte bisustuetan tragedia gehiago gertatu direla frogatzen duenik. Zenbait anekdotak, aitzitik, kontrakoa erakusten dute. 

Pentsatu: 

Nola erabiltzen duzu eguneroko astia?
Nola bizi duzu zure urtebetetze-eguna? Toperaino, ala berdin zaizu?
Superstizioak eragiten dizu ala kontu horietatik libre bizi zara? 

Pertsona fededunaren konfiantza Jainkoaren eskuetan jartzean dago, Ebanjelioak esaten digunaren arabera: 

«Ez ote dira bi txori sos batean saltzen? Hala ere, ez da bat bakarra ere lurrera erortzen zuen Aitaren baimenik gabe. Zuen buruko ileak ere denak zenbatuak dauzka Jainkoak. Ez izan, bada, beldur: zuek txori guztiek baino gehiago balio duzue» (Mateo 10, 29-31)

Jainko Aitaren eskuetan gaudela jakinda, esango diogu: Gure Aita,…

Andre Maria, Kristauen Laguntzailea, egin otoitz gure alde.

Asteartea, martxoaren 1a

NIRE LAGUNAK/ADISKIDEAK AZTERTZEN 

Egun on! Gaur martxoa estreinatzen dugu. Martxoak udaberria ekarriko digu. Eta datorren astean Emakumearen eguna izango da. Mexikoko leku batzuetan martxoa Hezkuntza Bereziaren hila da; bada, bestalde, baserri-munduan, astoen hila (inor iraindu gabe) dela esaten duenik, negu gorriko hotzak alde eginda, oraintxe mutiltzen baitira astoak. Arrazoi ona izango litzateke Platero gogora ekartzeko… martxoaren 21a poesiaren eguna baita. Gainera, hilaren 19a, San Jose eguna, aitaren eguna izango da; orduan Aste Santuko oporretan egongo gara, bigarren ebaluazioa bukatuta. 

Atzo, urte bisustuak egun bat gehiago eskaini digula eta, gure denbora baloratzea zein garrantzitsua den esaten genuen. Atzo gure denbora aztertzen bagenuen, gaur gure bizitzaren/bizimoduaren beste alde bat aztertuko dugu.

Ikasturtearen erdian (Lehen Hezkuntzan eta DBHn) edo azkenean (Erdi eta Goi Mailetako eta Batxilergoko 2. mailan) gure bizitza/bizimodua aztertzea gure gaurko egoerari begiratzeko modua ere bada, gauzak nola doazkigun ikusteko, kontrola hartzeko, etorkizunerako erabakigarria zer izan daitekeen ohartzeko,… gure eguneroko lanean eta ahaleginean edo besteekin dugun harremanean. Eta gaur alde hau aztertuko dugu; ADISKIDETASUNA aztertuko dugu. Honetarako, ondorengo bideoaz balia gaitezke; gure adiskideekiko harremana nolakoa den gogoeta egiten lagunduko digu.

BIDEOA: “AMISTAD VERDADERA” (3’34): https://www.youtube.com/watch?v=CfE6uyNRLYc
GOGOETARAKO
Adiskidetasunaren definizioa: Bi pertsonak elkarrengana duten begikotasun edo atxikimendua, odolean edo sexuan oinarritzen ez dena (Euskaltzaindiaren hiztegia). Begikotasun edo atxikimendu hau, jakina, zintzoa eta doakoa da. Adiskidetasuna tratu sarriaz indartu eta sendotu egiten da. Adiskideak egintzez erakusten ditu beste pertsonarekiko maitasuna eta ardura. Baina gaur egun gaizki erabiltzen da “adiskide” hitza; garrantzia kentzen zaio eta arinkeriaz hartzen da. Adibide argia: Facebook. Pertsona bat agertzen da, adiskidetzeko eskatzen dizu eta zuk “onartu” egiten duzu. Hortaz, agertu berri horren “adiskide” zara, ondo ezagutzen ez duzun arren.   
Gerta daiteke, bestalde, norbait ezagutzea, baina zure profilean gehitu ez baduzu, zure egiazko adiskidea ez izatea. Batzuetan zure adiskidearekin haserretu edo borrokatzen zara, orduan, zure sare sozialetik ezabatzen duzu eta, hala, “zuretzat ezer ez dela” adierazten duzu. Gauza horiek tipikoak dira gaur egun. 

Gertatzen da ere pertsona bik elkar ezagutzen dutela, oso ondo konpontzen direla eta aste biren buruan elkarri “maite zaitut”, “nire adiskiderik onena zara” esaten diotela… baina hilabete barru elkar ahaztu dute. Hau maiz jazotzen da. Pentsa dezagun: Benetako adiskidetasuna izan da hori?

OTOITZA 

Beste pertsona batzuen esperientziak bizitzan ederki lagun diezaguke. Gure gaurko otoitza Bibliako zenbait atal irakurriz egingo dugu. Egiazko adiskidetasunaren esanahia adierazten dute, Jainkoak gizakiekin ezartzen duen harremanetik hara. 

1.- Egiazko adiskidetasunaren oinarria benetako maitasunean dago, horregatik, Jesusek zera esaten du: «Maitatu lagun hurkoa zeure burua bezala» (Mateo 22, 39)
2.- Adiskidetasuna ez da esaten, egitez erakusten baizik: «Badira adiskideak elkar hondatzen dutenak; baita anaia baino lagun minagoak direnak ere» (Esaera zaharrak 18, 24)
3.- Adiskidetasuna onean eta txarrean egotea da; halaxe probatzen eta bereizten da egiazko adiskidetasuna: «Adiskideak beti zaitu maite, anaia larrialditarako jaioa da» (Esaera zaharrak 17, 17)
4.- Adiskidetasuna egiaz eta garbi jokatzea eta hitz egitea da, gure onerako, guri min eman arren ere. «Fidatzekoa da laguna, zauritzen bazaitu ere; kontuz ibiltzekoa arerioa, besarkatzen zaituenean ere» (Esaera zaharrak 27, 6)
5.- Adiskidetasuna inperfektua maitatzea da: San Paulok esaten du: «Ez da inor on dagienik, bat bera ere ez» (Erromatarrei 3, 12b). Adiskide perfektua bilatzen duena bakarrik geratuko da. 
6.- Adiskidetasuna Jainkoaren dohaina da, hain hauskorra, ezen deboraz indartzen baita, probarik handieneraino… Jesusek erakutsi duenez: «Ez die inork maitasun handiagorik, bere burua haien alde ematen duenak baino. Zuek nire adiskide izango zarete, nik agintzen dizuedana egiten baduzue» (Joan 15, 13-14)

Andre Maria, Kristauen Laguntzailea, egin otoitz gure alde

Egun on!



Asteazkena, martxoaren 2a
NIRE DIRUA ETA DIBERTSIOA AZTERTZEN
Egun on! Astearen erdian gaude… eta gure bizitza/bizimodua aztertzen jarraitzen dugu. Gaur alde interesgarri eta garrantzitsu bi aztertuko ditugu: dirua eta dibertsioa. Hasteko, begira diezaiogun irudi honi. Zer iradokitzen dizue? (Mutiko bat billete bati lupaz begiratzen)
Diruak gero eta balio handiagoa du kontsumo-gizarte honetan. Baina diru guztia ez da garbia eta benetakoa. Egunero esaten eta entzuten dira: “diru erraza”, “diru azkarra”, “diru beltza”, “diru zikina”, “billete faltsuak”,… eta beste hainbeste antzeko, ondo irabazi eta ondo erabili ez den diruaz hitz egiteko. Bankuek proposamen ugari eskaintzen digute gure dirua abantailez, zerga-salbuespenez, onurez,… administratzeko. Baina inportanteena zuk zer garrantzi ematen diozun eta nola erabiltzen duzun da. Pertsonak, adiskidetasuna, zintzotasuna, etika,… baino garrantzitsuagoa da zuretzat? Diruaren truk/diruagatik, salduko zenuke zure duintasuna, egingo zenioke maula jendeari, engainatuko zenituzke zure familia, lagunak,…? Zuretzat zer da dirua? Besteekin bizitzaz gozatzeko aukera? Solidarioa izateko aukera? Gizartea eta mundu osoa hobetuko dituzten kausen alde lehiatzeko aukera? Ala mugarik gabe eta toperaino bizitzeko, behar ez diren gauzak pilatzeko, besteengan pentsatu gabe eta behartsuei lagundu gabe gastatzeko baliabidea? Zer leku du diruak zure bizitzan? Egin gogoeta.   
Eta dibertsioa… zer? Gero eta garrantzitsuagoa eta beharrezkoagoa da gure gizartean. Baita pertsonarentzat ere, jakina, denbora geure gorputzaren edo gogoaren onerako eta terapiarako erabiltzen baita. Astialdia entretenitzeko edo deskantsatzeko modua da, batez ere; baina dibertsioak beti parte-hartze aktiboa inplikatzen du, jardueran modu alaian eta jostagarrian parte hartzea. Ziur zuk “dibertsio” hitza entzuten duzunean,  oporretan, jolas-parkeetan, …  pentsatzen duzula, baina dibertsioa hori baino askoz gehiago da. 
A) aukera: 80ko hamarkadako abesti hau entzun: La Granja: Los chicos quieren diversión (3´49”): https://www.youtube.com/watch?v=-GZdZSIqiC4. Ados zaude abestian esaten denarekin? Nola ulertzen duzue zuk dibertsioa?
B) aukera: Gogoeta. Mendebaldeko kulturan, jendeak gero eta bizimodu sedentarioagoa egiten du, eta horrek dibertsioa kirolaz, ikuskizunez, arteaz, musikaz, bidaiez, zinemaz, literaturaz, hizkuntza-ikastaroez, sukaldaritzaz eta modan jarri diren hobbyez areagotzeko beharra eragiten du. Chesterton idazle ingeles ospetsuak esaten zuenez: dibertigarri ez da serioren aurkakoa. Dibertigarri aspergarriren aurkakoa da, beste barik. Gure bizitzan, askotan esaten dugu zerbait aspergarria dela (eskolak, astelehena, goiz jaikitzea,…), ez errutina hausten eta nobedaderen bat ekartzen ez digulako, guk horri aurre egiten diogun axolagabekeriagatik edo modu kaskarragatik edo planteatzen den moduagatik baizik. Eta hala, uste dugu lana, eskola,… gauza astunak, aspergarriak, estresagarriak,… direla, obligaziotzat edo egin beharreko gauzatzat bakarrik hartzen ditugulako, hau da, dibertsioaren aurkakotzat jotzen ditugulako… eta motibazioa, gogoa, ilusioa,… falta zaizkigulako. Hau reality show bat, bideo-joko bat edo telesail bat balitz bezala biziko bagenu, oso bestelakoa izango litzateke sentitzen duguna, baina errealitatea errealitatea da. Hala ere, zeregin edo lan arrunta bestelako gauza bilaka daiteke planteatzeko modua aldatuz gero. Arrunt dena aparteko eta liluragarri bilaka daiteke. Dena gure jarreraren baitan dago. Ondorengo bost puntuak kontuan hartuz gero, arrunt dena dibertigarri bihur daiteke. 
1.) Jakin zure trebetasunak eta gaitasunak zeintzuk diren eta erabil itzazu ahalik eta ondoen. Gai edo trebe izateak produktibo edo eragile izateko motibatzen gaitu; gure autoestimuari eragiten dio, gure talentuen garapena lortzeko eta gure burua hobetzeko eta arrakastarako prestatzeko. Mundu guztiak ez du denerako balio, baina ziur gauza positiboak aurkitzen dituzula, eta horiek gauzak pozez –ez gainkarga bezala- bizitzen lagunduko dizute, sinpatia, umore ona, adeitasuna, ikasteko nahia,… oinarri direla. 
2.) Ekin gogotsu. Gauzak atseginez, gogoz, motibazioz eta ilusioz egiteak zoriontsuago izaten laguntzen digu. Hobetzeko aukera gisa ikusten ditugu, ez eragozpen gisa, oker eta hutsegiteetatik, bai geureetatik bai inorenetatik, ikasiz.  
3.) Izan sortzailea/ekintzailea, eskatzen ez badizute ere. Eskaini zure ideiak eta proposamenak, egin gauza berriak, aprobetxatu hutsarteak, egin benetako adiskideak (ez facebook bidez edo whatsapp bidez bakarrik). Hau guztia ondo etorriko zaizu etorkizunerako, soziabilitate- eta integrazio-ariketa denez gero. 
4.) Bilakatu eskola eta lana zeregin dibertigarri. Jarrera ludikoa oinarri dela. Ez hartu eginbehartzat edo obligaziotzat bakarrik. Egin lana atseginez. Jarri beti aurpegi ona, kostatu arren ere. Eman zorionak besteei urtebetetzeetan, lana ondo egiten dutenean, eguneroko arrakasta txikietan,… Konpartitu dena: bromak, interesak, lana, ospakizunak,…
5.) Gozatu egiten duzunaz. Horrek egiten duzun hori gauza atsegingarri eta entretenigarri gisa bizitzen lagunduko dizu. Helburua lortzea garrantzitsua da, baina prozesua ere oso baliotsua da… Leku batetik bestera joatearen gauza interesgarriena ez da heltzea, bidea bera eta helmugara iritsi baino lehen ikusten eta ikasten duguna baizik. 


ONDORIOA
Dibertsioa oso subjektiboa da eta norberaren baitan dago. Zerikusia du norberaren interesekin, nahiekin, itxaropenekin,… Hortaz, norbaitentzat dibertigarria denak (aire zabalean bizikletaz ibiltzea) ez du zertan halakoa izan beste batentzat (nahiago du zinemara joan). Entretenimendua garrantzitsua da, bizitzan eginbeharren eta osasun fisikoaren eta mentalaren arteko orekari eusten laguntzen duelako. 
Ideia hauek guztiak kontuan hartuta, aztertu zure bizitza/bizimodua eta egin gogoeta. Ezagutzen dut nire burua behar beste, besteei eskain diezazkiekedan gaitasunak/dohainak ikusteko lain? Alaia eta bizia naiz? Nire bizitza normalean alaia ala monotonoa da? Saiatzen naiz asperrari gatza eta piperra jartzen ala erraz estresatzen naiz? Sortzailea naiz? Atsegin dut egunero egiten dudana? Ondo daramatzat nire lana, besteekiko harremanak,…? Gozatzen naiz eguneroko gauza txikiez eta nire inguruko jendeaz? Badut hauekiko detailerik edo txerarik? Nola dibertitzen naiz? Nola dibertitzen ditut besteak? 
OTOITZA
Jesusek, Ebanjelioan, bere garaiko jendeaz hitz egitean, zera esaten du: «Norekin konparatu dut oraingo gizaldi hau? Plazan eseriak dauden mutikoen antzekoa da, honela ari baitzaizkio elkarri: Txistua jo dizuegu eta zuek dantzarik ez; hiletak jo eta zuek aienerik ez» (Mateo 11, 16 eta ondorengoak), ez zutelako ez Joan Bataiatzailearen laztasuna ez Jesusen “normaltasuna” onartu. 
Eguna hastean, eskerrak ematen dizkizugu, Jauna, 
egunak dakarkigun guztiagatik: 
une alaiengatik eta tristeengatik,
dibertsioagatik eta asperragatik. 
Lagun iezaguzu diruak ez gaitzan menperatu, maitasunak baizik,
pertsonengan eta gure eguneroko lana ondo egitean jartzen dugun maitasunak;
hala, zuri laguntzen dizugu mundu zuzenagoa eta zoriontsuagoa egiten. 

Andre Maria, Kristauen Laguntzailea, egin otoitz gure alde

Egun on!


Osteguna, martxoaren 3a
NIRE ARDURAK/ERANTZUNBEHARRAK AZTERTZEN
Egun on! Jarrai dezagun gure bizitza/bizimodua aztertzen.
BIDEOA: “Soy el único responsable de mis actos” (2’47): https://www.youtube.com/watch?v=CKshamApwW4 

Bakoitzak nahi duena esan dezake ikusitakoaren inguruan: atentzioa eman diona, nabarmendu nahi duena,…

«Alda dezakezun bakarra zeu zara, baina… “horrek”, batzuetan, dena aldatzen du»

GOGOETARAKO

Erantzunbehar: erantzule izatea. Erantzule da erantzuten duen pertsona. Eta zerbaitek eragindako ondorioak bere gain hartu behar dituen pertsona.  Bokazioari estu lotua dago. Bokazio latineko vocatio hitzetik dator eta dei esan nahi du. Erantzunbeharrak obligazioak betetzearekin du zerikusia, ardurekin, bai pertsonalekin zein familiari, lanari eta herriari dagozkienekin; kontuak ematearekin; nork bere kontzientziari, agintariei eta Jainkoari jaramon egitearekin eta horiekiko esaneko izaterekin, ez esklabotasun pasiboz, pertsona oro duin egiten duen konpromisoz baizik. Hau ume-umetatik ikasi dugu, gurasoek, apurka-apurka, gauza asko egiten irakatsi zigutenetik: gure burua garbitu, gela atondu, eskolako lanak egin, gure anai-arreba txikiak zaindu,… Baina badu eduki morala ere, besteekiko harremanean nola jokatu irakasten diguna: hezibidez eta errespetuz, egia esanez edo, bestela, ondorioak gain hartuz. Eta hainbeste gauza…

Esan dugunez, erantzunbehar hitzak gure erabakien eta egiteen ondorioak gure gain hartzearekin ere badu zerikusia. Pertsona erantzulea edo arduratsua da, bere kontzientziari, Jainkoak eskatzen dionari edo besteen beharrei erantzunez, bere talentuetatik eta gaitasunetatik eta garatzen den gizartean duen postutik/lekutik eratortzen diren betebehar guztiak betetzen dituena. Esan da gizakia deiaren eta erantzunaren arteko sintesia dela. 

Erantzun bakoitzak estilo bakarra eta paregabea du, zugandik irtena, zure erantzuna baita. Honek kontzientzia moralaren prestakuntza eta heziketa eskatzen ditu. Erantzunbeharraren zentzua garatzeko [image: ]eta balio hau gugan hazarazteko, beharrezkoa da zereginak eta eginbeharrak aztertzea, egunean-egunean hobe izateko eta beste batzuei arduratsuago izaten laguntzeko nahia piztea. Modu honetan agertuko dira munduan askatasunaren handitasuna, eginbeharra egitearen loria eta Jainkoa eta gure hurkoak zerbitzatzearen nobletasuna. 

Gure huts eta ardurei ihes egiteko eta gure okerrak proiektatzeko (gure hanka-sartzeen errua beste batzuei egotziz) joera dugu, gure jokabideaz arduratu gabe. Zu zure benetako arduren edo erantzunbeharren jakitun zara? Badakizu noraino iristen diren zure egiteen ondorioak? 

Erantzutea edo arduratzea gogo-jarrera da, bizi-filosofia, gure burua ezagutzeak eta kontrolatzeak eta une orotan gure barruan daukagun onena eman beharraren kontzientzia osoak markatutako/zehaztutako jokabidea. Nork erabakitzen du erantzun emateko gaitasuna? Nork erabakitzen, zure jarrera arduratsua edo erantzulea? Zugandik irteten den guztia zurea da. Jarrera egoistak, konpromiso-faltak, hartutako obligazioak ez betetzeak edo egindakoaren ondorioak gain ez hartzeak… gizakia pobretu eta porrotera eramaten dute, dagokion ona egitea eragozten diotela. 

Amado Nervo poetak ederki esan zuen: 


«Ikusten dut nire bide malkarraren  azkenean neu izan nintzela neure zoriaren arkitektoa; gauzen behazuna edo eztia atera banuen, haietan behazuna edo ezti gozoa jarri nuelako zen: arrosa-landareak
landatu nituenean beti arrosak jaso nituen»

[image: http://frases.me/wp-content/uploads/2014/08/Ama-como-puedas-ama-a.jpg]

«Maitatu ahal duzun moduan,
maitatu ahal duzuna,
maitatu ahal duzun guztia. 
Ez arduratu zure maitasunaren helburuaz»

Erantzulea edo arduratsua izatea ekintza oro zure erantzuna dela, zugandik irteten den hitz eta keinu orok zure inguruko mundua hobetu edo txartu dezakeela erabat jakitun egotea da. Erantzun bakoitzak zure nortasuna, zure izaera, zure adimena eta zure emozioak adierazten dituela jakitea. Ezagutzea gure ardura edo erantzunbehar pertsonalaren parte dela bizitzako arlo guztietan hobetzea, geure eragozpen eta mugetatik  ateratzea, mugarik gabe hazteko, ematen jakin dugun erantzunagatik mundua hobea dela jakinda. 

OTOITZA

Fededunaren ikuspuntutik, erantzunbeharra edo ardura, batetik, Jainkoarenganako konfiantzatzat eta maitasuntzat hartu behar dugu. Semea edo alaba ez da esaneko aitaren beldur delako, aita maite duelako baizik. Aurkakoa esklabo edo txotxongiloena izango litzateke. Bestetik, Jainkoarenganako maitasun horrek dakar besteekin axolagabe ez izatea, besteak “obligazio moraltzat” jotzea, hau da, besteaz, gure anaia/arreba denez gero, arduratzea baizik. Halaxe, Kristok guztion bekatua bere gain hartu zuen, den-denak salbatzeko. Sentimendu hauek gogoan, otoitz egingo dugu Garizumako egun honetan. 

Jauna,
zuk esan diguzu: “Ez gaitzetsi inor, Jainkoak ere ez zaitzaten gaitzets; izan ere, zuek besteak nola epaitu, hala epaituko zaituzte Jainkoak, eta zuek zein neurriz neurtu, neurri beraz neurtuko zaituzte Jainkoak” (Mateo 7, 1-2). 
[image: ]Eman iezazkiguzu erruki-barrenak, 
besteen ahultasunen eta miserien aurrean
gure maitasuna gezurrezkoa izan ez dadin, errukizkoa baizik,
besteak baino hobe garela ez pentsatzeko, horien beharretara adi egoteko baizik
eta, Samariar onaren irudira, euren zauriak sendatzeko. 
Eta, honela, gure zuganako fede eta maitasun zintzoak erakusteko, Aita ona, 
horiek izango baitira zure barkamenaren eta errukiaren bermerik onena
gure bizitzaren azkenean, 
gure ekintzen kontu emateko zurekin aurrez aurre elkartzen garenean.


Andre Maria, Kristauen Laguntzailea, egin otoitz gure alde

Egun on!


  
Ostirala, martxoaren 4a

NIRE MUGAK AZTERTZEN

Egun on guztioi! Martxoko lehenengo astearen azkenetan gaude. Astean zehar gure bizitzako alde garrantzitsuak aztertu ditugu. Horrek, Garizumako aldi honetan, Aste Santua eta Pazko ospatzeko bidean, jarrera espiritual sakonak barneratzeko ere balio digu. Aztertu dugu denboraren, diruaren eta dibertsioaren erabilera, aztertu ditugu gure lagunak eta erantzunbeharrak… Gaur beste alde interesgarri bati erreparatuko diogu: gure mugei. 

Mugez hitz egiten dugunean, esan nahi du gure askatasuna mugarritzen dugula besteak errespetatzeko edo gure burua zaintzeko… Trebetasun hori ezin du mundu guztiak lortu, gauza emozionala delako. Gure burua da elefantearen gainean doana bezalakoa. Elefante gainean doana, elefantezkoa, gure parte arrazionala, narea eta zuhurra da. Une orotan gure onerako komeni zaiguna pentsatzen du, baina elefantezkoa elefante handi baten gainean doa, eta elefantea gure alde emozionala eta instintiboa da. Elefante gainean doanak planifikatu egiten du, epe luzera begiratu; elefanteari, ordea, kapritxoak eragiten dio, hementxe eta oraintxe nahi du. Eta bien artean gatazka sortzen bada, badakizu nork irabaziko duen? Bai. Elefantea sendoagoa eta azkarragoa da. Eta hori gureganatu egin behar dugu, gehiegi ez zapuzteko eta, batez ere, jokatzeko, jarduteko. Hortaz, gure buruarekin ondo sentitzeko irtenbidea erraza da: saihets dezagun gure alde arrazionalaren eta gure alde emozionalaren arteko gatazka. Nola lortu hori? Ohiturak entrenatuz edo elefantea heziz… Ohiturak edo azturak entrenatzeko, lehenengo pausoa zer nahi dugun jakitea da. “Garrantzitsua eta premiazkoa bereizi ordez, gure helmugak edo ametsak eta infinitua bereizi behar ditugu”, hau da, denbora hartzen digun eta gure helburuetatik aldentzen gaituen oro. Horregatik, esan bezala, lehenengo eta behin zer nahi dugun jakin behar dugu eta, infinituan sartu baino lehen, eskain diezaiogun denbora gure buruari. Behin zer nahi dugun erabaki ondoren, hori lortzeko ohitura eragin behar dugu eta horretarako giltza errepikapena da. Elefante gainean doanak hausnartzen duen artean, gerta daiteke elefanteak aurrea hartzea eta epe laburrekoaz gozatzea. Errepikapena elefantea hezteko modua da, baina borondate handia behar da horretarako. Edozein ohiturak edo azturak fase bi ditu, eraikinek bezala: lehenengoa eraikuntza da, zimenduak eta egitura jartzeko fasea; bigarrena, mantentze-lanak egitekoa, eraikina hondatu edo narriatu ez dadin. Azken finean, ohiturek edo azturek nolabait egiten eta itxuratzen gaituzte. Egiten dugunak definitzen gaitu; gogora dezagun: bikaintasuna ez da egintza, ohitura baizik… eta zure eskuetan dago lortzea, garrantzitsu den orotan mugak jartzen jakinez. Hona hemen gaur egungo eta gurekin zerikusia duten etsenplu batzuk: 

** 1. muga: Internet, whatsapp, sare sozialak,… Ia ez da beharrezkoa hauez hitz egitea, ezta? Badakizu gure egunerokoan hain baliagarri diren baliabide hauek zein azkar bilakatzen diren denbora-lapur edo denbora-jale. Bost minutu zerbait begiratzeko… eta hiru ordu galtzen dituzu. Hortaz, zure lanerako, familia-harremanetarako, lagunarterako,… arazoa bada, aztertu zenbat denbora galtzen duzun eta hartu neurriak. Erabili kronometroa, behar baduzu. 

** 2 . muga: Banpiro emozionalak (edo lapur emozionalak), hau da, intentzio txarrik izan ez arren, energia eta motibazioa kentzen dizkizuten pertsonak. Pertsona horiek saihestu egin behar dira, derrigorrez; ezin badituzu saihestu, ez jaramonik egin euren proposamenei. Oso garrantzitsua da inguruan lagunduko dizun jendea, motibatuko zaituzten lagunak,… edukitzea; ez denean arrazoia emango dizutenak, jakina, baina bai hondatuko ez zaituztenak, energia eta gauza positiboak emango dizkizutenak.

Aukerako bideoa:  Cómo detectar a las personas tóxicas: https://www.youtube.com/watch?v=PihtmFbTGHg

** 3. muga: Beste batzuei zure ordez erabakitzen utzi. Erraza da joera nagusiari jarraitzea, gizarteak eta hurbileko pertsonek zugandik espero dutena egitea, batez ere egin nahi duzuna argi ez badaukazu (ikasketei dagokienez,…). Baina egun batean ohartzen zara joera nagusiari edo besteen usteari jarraitu zatzaizkiola eta, egiaz, egiten ari zaren hori ez duzula gogoko eta, are txarrago, orain zer duzun gogoko ez dakizula. Hori uste baino sarriago gertatzen da. Konponbide edo irtenbide bakarra dago horretarako: hasi oraintxe bertan erabakitzen. Ez da erraza, beldurra ematen du, segurtasunik eza eragiten du,… baina, azken finean, zure bizitza da, eta zure zoriontasuna da, zure poza, jokoan dagoena. Hortaz, zure eskuetan dago. 

** 4. muga: Zure burua zuritu. Hau gauza sarria da eta denok egiten dugu noizbait. Txarrena da ez ohartzea eta horrek zure ahalbideak mugatzea. Jende askok pentsatuko du: “baina nirea ez da zuribidea”. Zerbait ez egiteko (ikasi, emaitzak hobetu, egoera bat konpondu,…) arrazoirik gehienak zuribideak edo aitzakiak dira. Beti aurkituko duzu zure egoera berberean edo txarragoan zuk egiten ez duzuna egin duenaren etsenplua. Hortaz, pentsatu nahi duzun hori egiaz nahi duzun, zer zuribide asmatu dituzun eta aurrera egiteko lehenengo pauso hori nola eman dezakezun. 

** 5. muga: Egin nahi ez duzuna egin. Hau karga emozional handia izan daiteke. Pertsona askok egunak orduak falta dituela sentitzen dute, egin nahi ez dutenari ezetz esateko gauza ez direlako. Hau gauza arrunta da, ohikoa, noizbait denoi gertatzen zaiguna, baina etengabea izatea eta egin nahiko zenukeena egiten ez uztea ez da normala. Zerbait karga gisa sentitzen baduzu, egin nahi ez duzulako da. Eta horren aurrean neurriak hartu behar dira. Ez duzula irten nahi, ez irten. Ez duzula beste baten lana bukatu nahi, zurearekin nahikoa duzulako, beti ez duzu zertan bukatu/egin. Besteen alde egiten duzuna gehiegizkoa dela sentitzen baduzu, gelditu, egin gogoeta eta hartu neurriak. 

Beti bezala, gauza hauek erraz ulertzen dira arrazoiaren bidetik, baina beste kontu bat da praktikara eramatea, ezta? Garrantzitsuena gauza txiki batetik hastea da, desafio txikitik; ikusiko duzu ez dela ezer gertatzen eta emaitzak merezi izan duela ahalegina. Aukeratu gauza txikiren bat, baina eragiten dizuna, eta hasi hortik… eta aurrera. Apurka-apurka, gehitu gauza gehiago, egin nahi ez duzun guztia egiteari uzteko beste kemen edo adore duzula igarri arte. Ez da erraza, kostatzen da, baina IZUGARRI merezi du, zalantzarik gabe. Erakusten ari zara elefante gainekoak elefantea dominatzen duela, pertsona librea eta arduratsua zarela, zer nahi duzun badakizula eta berau lortzearren borrokatzen zarela. 

OTOITZA

[bookmark: _GoBack]Eskerrak ematen dizkizugu, Jauna, gure bizitzetan jarri dituzun ideia, proiektu eta ametsengatik,
maite gaituzten eta laguntzen diguten pertsona guztiengatik. 
Eman iezaguzu zure Espirituaren indarra aurrea hartzeko 
eta, adorez eta borondatez, dagokiguna egiteko,
zure seme eta alaba gisa dugun askatasuna adierazteko pausoak emanez. 
Lotsarik gabe esaten dizugu: Gure Aita…

Andre Maria, Kristauen Laguntzailea, egin otoitz gure alde

Egun on pasa eta asteburu on izan!

